
ABSTRAK 

Makalah ini menelusuri semula konsep kedaulatan menurut pengalaman 

sejarah Alam Melayu dengan memberi tumpuan kepada sumber 

perundangan, hikayat, adat istiadat dan teks sejarah. Kajian mendapati 

bahawa konsep kedaulatan dalam tradisi Melayu tidak hanya berasaskan 

kuasa mutlak raja terhadap rakyat, tetapi turut membawa dimensi amanah 

dan tanggungjawab terhadap Tuhan serta masyarakat. Teks seperti Hukum 

Kanun Melaka dan Undang-undang Tubuh Terengganu memperlihatkan 

bahawa raja dilihat sebagai pemegang amanah ilahi yang wajib menegakkan 

keadilan berasaskan syariat Islam. Sementara itu, hikayat dan adat Melayu 

menunjukkan hubungan kedaulatan dengan nilai moral, legitimasi politik dan 

keharmonian antara adat dan syarak. Oleh itu, kedaulatan Melayu wajar 

difahami sebagai satu bentuk kedaulatan pengamanahan yang berteraskan 

keadilan, bukan semata-mata kedaulatan mutlak berasaskan kekuasaan. 

1.0 Pendahuluan 

Konsep kedaulatan dalam Alam Melayu terbentuk daripada epistemologi berasaskan teks 

perundangan, hikayat, syair, adat istiadat, undang-undang, serta peristiwa-peristiwa sejarah. Aplikasi 

kepada konsep kedaulatan ini telah membentuk kefahaman terhadap struktur pemerintahan dan 

budaya politik Melayu yang berakar dalam sistem kepercayaan, sosial, dan tradisi bangsa Melayu. 

 

Walaupun begitu, penceritaan sejarah Melayu oleh kelompok orientalis atau sejarawan Barat telah 

mendominasi naratif sejarah, termasuklah dalam perbincangan mengenai ‘kedaulatan’ hari ini. 

Misalnya, bagi penulis-penulis Barat, kemunculan pelbagai watak sultan atau raja, perubahan pusat 

pemerintahan secara kerap dan dinamika pergerakan di Alam Melayu telah ditafsir sebagai bersifat 

kacau-bilau atau huru-hara (Milner, 1982). Tafsiran dan naratif demikian muncul disebabkan kesilapan 

melihat fenomena atau peristiwa-peristiwa tersebut daripada sudut pandang kolonial atau pengalaman 

Eropah. Sedangkan, penelitian semula kepada fakta-fakta ini memperlihatkan struktur, cara fikir, 

budaya dan pengamalan yang tersendiri dan sesuai dengan Alam Melayu itu. 

 

Makalah ini berhasrat untuk meninjau dan merungkai konsep kedaulatan berdasarkan pengalaman dan 

sejarah Alam Melayu. Tinjauan awal akan dimulakan kepada sumber kepada kefahaman konsep 

kedaulatan di Alam Melayu. Kedua, perbincangan kepada takrifan kedaulatan yang dirumuskan hasil 

tinjauan kepada konsep-konsep kedaulatan di Alam Melayu. Bahagian terakhir akan membincangkan 

ciri-ciri atau aplikasi kepada kefahaman konsep kedaulatan, terutamanya dalam kerajaan-kerajaan 

Melayu yang awal. 

 

 

2.0 Sumber Konsep Kedaulatan Melayu 

Terdapat empat sumber utama konsep kedaulatan Melayu. Sumber utama yang pertama adalah teks, 

manuskrip-manuskrip perundangan dan dokumen perlembagaan kerajaan-kerajaan Melayu, 

contohnya Hukum Kanun Melaka. Sumber kedua merupakan hikayat-hikayat, cerita, pantun dan syair-

syair Melayu. Sumber ketiga meliputi adat istiadat, pantang larang dan budaya tempatan yang biasanya 

digunakan bagi menentukan struktur kuasa dan hubungan sosial. Sumber keempat adalah peristiwa-

peristiwa sejarah yang merangkumi titah-titah diraja, ucapan-ucapan, dan surat-menyurat di antara 

kerajaan Melayu di peringkat antarabangsa (Harun & Hamid, 2019). 

 

ABSTRACT 

This article revisits the concept of sovereignty through the historical 

experience of the Malay world, focusing on legal sources, classical texts, 

customs, and historical narratives. The study finds that sovereignty in the 

Malay tradition is not solely grounded in the absolute power of the ruler over 

the people, but also encompasses the dimensions of divine trust (amanah) 

and responsibility toward God and society. Texts such as the Hukum Kanun 

Melaka and Undang-Undang Tubuh Terengganu illustrate that the ruler was 

regarded as a bearer of divine trust, obliged to uphold justice in accordance 

with Islamic law. Meanwhile, Malay chronicles and customs reveal that 

sovereignty was closely tied to moral values, political legitimacy, and the 

harmony between adat (custom) and syarak (Islamic law). Hence, Malay 

sovereignty should be understood as a form of entrusted sovereignty founded 

upon justice, rather than as an absolute sovereignty based solely on power.  

3.0 Manuskrip Perundangan & Perlembagaan 

Hukum Kanun Melaka telah ditulis dan dilaksanakan pada pemerintahan Sultan Muzaffar Syah (1445M-

1446M). Hukum Kanun Melaka ini mencakupi semua dasar mengenai pemerintahan, falsafah 

kepimpinan dan perkara berkaitan urusan rakyat jelata. Misalnya, sultan atau raja wajib mematuhi 

empat syarat asas dalam memerintah, iaitu pengampun, pemurah, perkasa dan tegas (Haji Ismail, 

2016). Selain itu, pengadilan dan pelaksanaan hukum perlu merujuk kepada undang-undang yang telah 

dikanunkan itu. 

 

Kedaulatan syariat Islam pula telah dirakamkan sebagai perlembagaan dan undang-undang negara. 

Misalnya, Hukum Kanun Melaka yang digubal semasa pemerintahan Sultan Muhammad Syah (1424M-

1444M) merupakan himpunan adat Melayu dan undang-undang Islam. Sebelum tarikh itu, Kesultanan 

Melayu Melaka sudah memiliki undang-undang dalam bentuk tidak bertulis iaitu adat Melayu, wa’adat 

Sang Sapurba dan titah diraja (Husain, Ngah & Din, 2018). 

 

Kedaulatan undang-undang menjadi teras kepada Hukum Kanun Melaka ini, sehingga seorang raja 

tidak boleh menzalimi rakyatnya, walaupun memiliki kekuasaan yang tinggi. Kedaulatan perjanjian ini 

diikat dengan menyandarkan sepenuh penyerahan kepada Allah SWT, seperti yang terkandung di 

dalam Hukum Kanun Melaka; 

 

“Barangsiapa melalui seperti yang tersebut di dalam undang-undang ini durhakalah ia ke bawah Duli 

Yang Dipertuan, kerana undang-undang ini pun turun temurun daripada zaman Sultan Mahmud Syah 

hingga sampai dua puluh tiga raja-raja datang sekarang ini, tiadalah berubah adat undang-undang ini 

kepada segala raja-raja yang besar-besar itu ... kita minta kepada Allah ta'ala supaya jangan berbuat 

aniaya kepada segala hamba Allah, nescaya kararlah kepada pekerjaan kamu masing-masing.” 

                                          (Husain, Ngah & Din, 2018) 

 

Kedatangan Islam ke Alam Melayu telah memberi kesan besar kepada makna kedaulatan yang 

difahami oleh kerajaan-kerajaan Melayu ketika itu. Makna daulat yang biasa difahami sebagai 

‘kesaktian’ dan ‘keistimewaan’ raja berbanding rakyat, telah berkembang kepada makna peranan raja 

sebagai amanah bagi melaksanakan syariat Islam di dalam kerajaannya, dan sebagai ejen penyebaran 

seruan Islam. Semasa zaman kerajaan Johor-Riau-Lingga, Raja Ali Haji telah merakamkan doktrin 

amanah kedaulatan (khalifah) sebagai akidah dan falsafah kerajaan-kerajaan Melayu.  

 

Raja Ali Haji memperkenalkan adaptasi konsep kedaulatan Islam dengan gagasan amanah dan 

khalifah (Rahman & Musa, 2020). Raja dianggap sebagai zallullah fi al-‘alam (bayangan Tuhan di bumi), 

dengan tanggungjawab mentadbir secara adil berasaskan mandat ilahi. Kedaulatan nyawa dan harta 

rakyat turut terjamin di dalam Hukum Kanun Melaka. Fasal 5 meletakkan kesalahan membunuh orang 

tanpa keizinan raja dan hak mempertahankan diri apabila diancam nyawanya. Fasal 23 pula menyentuh 

mengenai hak rakyat yang kebuluran untuk terlepas dari hukuman mencuri (Abubakar, 2018). 

 

Pemerintah Terengganu, Sultan Zainal Abidin III juga telah meletakkan kedaulatan syariat sebagai 

yang tertinggi dalam perlembagaan. Undang-Undang Bagi Diri Kerajaan Terengganu, fasal ke-51 

menyatakan seperti berikut:  

 

“Sesungguhnya telah disifatkan dan disebutkan dan ditetapkan selama-lamanya Kerajaan Terengganu 

ini kerajaan “Islamiyah Melayuwiyyah” ialah yang dikatakan agama negeri dan kerajaan, maka tiadalah 

boleh sekali-kali sebarang agama lain dijadi atau disebut agama negeri sekalipun banyak segala 

bangsa dan agama diamalkan dan dibenarkan masuk diam di dalam negeri dan jajahan Terengganu.” 

Raja-raja Melayu juga wajib mempertahankan kedaulatan negara dan kerajaannya dari campur tangan 

asing. Ini dapat dilihat dari ulasan mengenai Undang-undang Tubuh Kerajaan Johor 1895 oleh Abdul 

Rahman Ismail:  

 

“Raja itu tiada sekali-kali boleh menyerahkan atau berbuat sebarang perjanjian atau ikhtiar hendak 

menyerahkan akan negeri atau suatu bahagian daripada negeri dan kerajaan Johor itu kepada 

sebarang kerajaan atau kuasa bangsa Eropah atau sebarang lain kerajaan atau bangsa sama ada oleh 

kerana pada fikirannya susah atau keberatan padanya menjadi raja atau oleh kerana tiada suka dia 

memerintah atau oleh kerana hendak mendapat, mengambil dan menerima sebarang bayaran atau 

pencen daripada bangsa atau kerajaan lain.”  

                                                                                                                           (A. Samad, 1989:98-99) 

 

Abdul Rahman Ismail menyatakan bahawa petikan undang-undang ini jelas menyatakan kedaulatan 

Johor yang dimiliki oleh seluruh bangsa Melayu Johor dan bukannya milik eksklusif keluarga 

pemerintah. Secara tidak langsung, raja yang mahu menyerahkan sebahagian kedaulatan Johor 

kepada kuasa asing akan terlucut kedudukannya sebagai raja (Haji Ismail, 2016). 

 

 
4.0 Hikayat-hikayat & Syair Melayu 

Dalam hikayat Melayu, konsep ‘daulat’ dan ‘derhaka’ digunakan oleh raja untuk memperkukuh 

kedaulatan mereka. Daulat sultan berlaku jika pemerintah adil, manakala ‘hilang daulat’ sekiranya raja 

berlaku zalim. Perkataan ‘derhaka’ berasal dari istilah Sanskrit, drhoka yang bermaksud mengkhianati 

sumpah. Dalam sistem Kesultanan Melayu Melaka, derhaka adalah jenayah besar yang membawa 

hukuman berat. Mitos Bukit Siguntang Mahameru dan Raja Suran mengukuhkan naratif keturunan raja 

Melayu. 

 

Namun begitu, hikayat-hikayat yang sama juga menceritakan mengenai kedaulatan perjanjian dalam 

lingkungan hubungan antara pemerintah (raja/sultan) dengan rakyat. Para sarjana Melayu sering 

membawa penceritaan wa’adat Sang Sapurba dengan Demang Lebar Daun sebagai cerminan asas 

kontrak sosial Melayu. Undang-undang mengawal hubungan raja-rakyat, berasaskan prinsip keadilan 

dan keluhuran adat. Walaupun begitu, kontrak sosial itu sendiri adalah konsep yang diceduk dari 

kefahaman dunia barat dan Eropah mengenai hubungan pemerintah-rakyat. 

 

Hikayat-hikayat Melayu juga mengangkat peranan dan nilai pemerintah sebagai faktor yang 

mempengaruhi kedaulatan. Dalam Sulalatus Salatin, kualiti seorang raja atau pemimpin mempengaruhi 

kemakmuran dan kekayaan sesuatu kerajaan itu. Sultan Mahmud di Melaka semasa bersikap adil telah 

menjadikan Melaka sebagai pusat tumpuan pedagang-pedagang antarabangsa. Begitu juga semasa 

pemerintahan Sultan Muzhaffar Shah di Patani yang dikatakan bersikap adil dan pemurah kepada 

rakyat, sehingga menjadikan Patani aman, makmur dan dipenuhi pedagang-pedagang antarabangsa 

(Milner, 1982). 

 

Dalam Hikayat Pahang, pemerintah yang memiliki sikap yang baik seperti adil dan amanah lebih 

dihargai rakyat berbanding pemerintah yang memiliki kebolehan memimpin (Milner, 1982). Misalnya, 

perbuatan Sultan Acheh yang mahukan isteri kepada Mohammed Dalek, iaitu panglima perangnya 

sendiri dianggap sebagai tidak rasional dan berbahaya kepada kedaulatan negara. Kesan dari 

perbuatan tersebut, Mohammed Dalek yang mengetuai angkatan tentera Acheh yang memperluaskan 

wilayah hingga ke Sambas, membatalkan hasrat tersebut. Implikasi daripada perbuatan individu, sama 

ada pemerintah mahupun rakyat tidak akan dianggap ‘patut’ selagi mana ia tidak berlaku dalam nilai-

nilai yang ditetapkan ataupun dalam bentuk yang ‘patut’ (dipersetujui semua) (Milner, 1982). 

Terdapat juga sarjana yang membincangkan wibawa atau prestij pemerintah yang mempengaruhi 

kedaulatannya. Hikayat Deli memaparkan hubungan antara raja dengan rakyat dalam bentuk ‘Nama’. 

Rakyat menambah ‘Nama’ dengan berkhidmat kepada raja, manakala raja menambah wibawa ‘Nama’ 

dengan memiliki rakyat yang ramai (Milner, 1982). Rakyat turut mendapat manfaat lain menerusi 

khidmat kepada pemerintah. Antaranya, mereka akan menerima pangkat atau gelaran. Lawan kepada 

konsep ‘Nama’ adalah ‘Malu’ atau keaiban pemerintah. Misalnya, Raja Patani dinasihati oleh menteri-

menterinya agar menyerah sahaja kepada Acheh, atau bakal menerima aib apabila rakyatnya 

terbunuh, negerinya dirampas dan maruahnya hilang jika dia memilih untuk menentang tentera Acheh 

yang jauh lebih kuat (Milner, 1982). 

 

Kedaulatan negeri Melayu juga diukur melalui pengaruh atau kewujudan raja di sesuatu wilayah atau 

kota atau disebut sebagai ‘Buka Negeri’. Dalam Sejarah Melayu dan Hikayat Hang Tuah, pembukaan 

Kota Melaka bermula selepas Singapura dijajah oleh Majapahit, sehingga memaksa Raja Iskandar 

Shah berundur dan membina pusat pemerintahan baharu di Melaka (Hamzah, 2001). Pembukaan 

negeri oleh tokoh seperti Demang Lebar Daun (Zainal Kling, 2019). Hikayat Merong Mahawangsa pula 

menceritakan kisah empat anak Raja Merong Mahawangsa yang dihantarkan ke empat buah wilayah 

untuk menjadi pemerintah disana. 

 

5.0 Adat istiadat, Pantang-larang & Budaya Melayu 

Adat dalam sejarah Melayu sering ditanggapi sebagai kawalan oleh kelompok tertentu seperti raja 

terhadap tindak-tanduk rakyat. Misalnya, konsep ‘daulat’ dan ‘derhaka’ serta penggunaan unsur-unsur 

mitos dan legenda adalah merupakan instrumen yang diguna pakai oleh golongan pemerintah untuk 

menggembleng dan memobilisasikan sokongan rakyat terhadap kepimpinan mereka (Rahman & Musa, 

2020). 

 

Namun begitu, penelitian semula kepada makna adat, budaya, petua dan pantang larang  

dalam sejarah Melayu, terutamanya pasca kedatangan Islam telah memberi satu makna yang lebih 

luas daripada itu. Antaranya, pemerintah sama ada Raja atau Sultan yang memegang kuasa perlu 

bertindak sebagai pemegang amanah atas mandat Tuhan atau rakyat (Husain, 2017). 

 

Pepatah Melayu yang sering digunakan;   

Pada syarak menyuruh berbuat baik,    

Menegah daripada berbuat jahat,   

Pada adat menimbulkan yang baik,   

Menghilangkan yang buruk.  

Adat bersendi syarak,   

Syarak bersendi hukum Hukum bersendi Kitabullah,    

Syarak tak menegah  

Adat tak menghalang  

Muafakat sekata Barulah kerja dimula.  

 

Di sini, peranan syariat dan adat dalam kehidupan bangsa Melayu secara keseluruhannya telah 

digambarkan dengan kemas. Adat yang merangkumi segala bentuk kehidupan manusia yang dipandu 

oleh syariat (kitabullah) membentuk satu sistem kehidupan bangsa Melayu dari turun-temurun 

sehingga ke hari ini (Ani Omar, 2020). 

6.0 Peristiwa Sejarah: Titah, ucapan, budaya marhaen, dan pantun rakyat 

Peristiwa sejarah turut merakamkan kedaulatan dalam undang-undang dan adat-istiadat Melayu. Hatta, 

sultan dan kaum kerabatnya sendiri tidak terkecuali dari pematuhan kepada undang-undang tersebut. 

Misalnya, Sultan Mansur Syah sendiri pernah membuang negeri anak kesayangan baginda, Raja 

Muhammad ke Pahang kerana telah bersalah membunuh Tun Besar. Selain itu, Sultan Mahmud Syah 

mengisytiharkan turun takhta kerana telah tersilap menghukum bunuh Bendahara Seri Maharaja dan 

beberapa Pembesar Melaka yang lain (Haji Ismail , 2016). 

 

Kedaulatan rakyat dapat dilihat dari sudut hak untuk menuntut bukti bagi sebarang hukuman yang 

dijatuhkan kepada mereka oleh pemerintah. Ini dapat dilihat dalam kisah antara Sultan Mahmud Syah 

dan Seri Bija Aldiraja:  

 

“Sekali persetua Seri Bija Aldiraja tiada mudik; sudah hari raya, maka Seri Bija Aldiraja mudik. Maka 

Sultan Mahmud Syah murka ... Maka disuruh baginda bunuh Seri Bija Aldiraja. Maka kata Seri Bija 

Aldiraja pada orang yang hendak membunuh itu, 'Apa dosa hamba pada Yang Dipertuan? Kerana dosa 

hamba sedikit inikah maka hendak dibunuh? Maka segala kata Seri Bija Aldiraja itu semuanya 

dipersembahkan orang kepada Sultan Mahmud Syah. Maka titah baginda, 'Jikalau Seri Bija Aldiraja 

tiada tahu akan dosanya, tunjukkan surat ini padanya'. Adapun dalam surat itu segala dosa Seri Bija 

Aldiraja adalah, empat lima perkara Setelah Seri Bija Aldiraja memandang surat itu, maka Seri Bija 

Aldiraja pun diamlah; maka iapun dibunuh oranglah.Maka anak Seri Bija Aldiraja yang bernama Sang 

Setia Bentayan itulah memegang Singapura.”  (Haji Ismail, 2016) 

 

Peristiwa ini memperlihatkan bagaimana seorang rakyat diberikan hak bagi menuntut bukti atau asbab 

hukuman dijatuhkan oleh pemerintah. Persepsi bahawa hukuman mati dilaksanakan hanya kerana 

tidak menghadiri sambutan hari raya bersama sultan adalah silap. Ini adalah kerana Seri Bija memiliki 

kesalahan-kesalahan besar lain yang dinyatakan secara bertulis oleh sultan, bagi melayakkan 

pelaksanaan hukuman tersebut.  

 

Peristiwa sejarah kerajaan-kerajaan Melayu juga memaparkan cubaan pemerintah Melayu 

menunjukkan kewibawaannya melalui jumlah rakyat yang tunduk di bawah pemerintahannya. Dalam 

Sejarah Melayu, Sultan Melaka dilihat memaparkan kewibawaanya kepada Maharaja China dengan 

menghantar sebuah kapal dipenuhi dengan biji sagu. Sultan Melaka sendiri telah memerintahkan 

rakyatnya menguli biji sagu sehingga mampu memenuhi muatan sebesar sebuah kapal (Milner, 1982). 

 

Sejarah Melayu turut merakamkan cara fikir bagi mempertahankan kedaulatan sempadan wilayah 

bangsa Melayu daripada pencerobohan kuasa asing. Pertamanya, bangsa Melayu memahami konsep 

sempadan yang berbeza dari Eropah dan China yang lebih bersifat tetap sehingga membawa kepada 

perebutan dan peperangan yang tidak berkesudahan. Sempadan bagi bangsa Melayu lebih tertumpu 

kepada pusat-pusat kuasa kerajaan berbanding pengiraan sempadan itu sendiri sehingga adanya 

konsep merantau dalam kalangan bangsa Melayu. Pemberian bunga emas atau ufti kepada kuasa-

kuasa besar yang bersempadan dengan Alam Melayu merupakan kaedah mengekalkan kedaulatan 

kerajaan Melayu dari pencerobohan. Misalnya, kerajaan-kerajaan kecil di Tanah Melayu membayar ufti 

kepada Srivijaya dan Majapahit supaya sempadan mereka kekal menjadi ‘zon penampan’ dalam 

pertembungan antara kuasa-kuasa besar ini. 

 

Walaupun begitu, perkembangan imperialisme dan kolonialisme sekitar abad ke-16 dan 17 telah 

membentuk satu sikap yang berbeza oleh kerajaan-kerajaan Melayu. Muncul tegahan dan larangan 

khusus kepada pemerintah Melayu bagi menyerahkan kedaulatan wilayah kepada kuasa penjajah 

Eropah seperti yang berlaku di Terengganu, Johor dan negeri-negeri Melayu yang lain. 

7.0 Penilaian Konsep Kedaulatan dalam Sejarah Melayu 

Wacana awal oleh para sarjana mengenai kedaulatan Melayu tertumpu kepada hubungan raja dengan 

rakyat, serta huraian kepada konsep tersebut seperti ‘daulat’, ‘tulah, ‘derhaka’ dan sebagainya. 

Walaupun begitu, perbincangan ini memberi ruang untuk berfikir mengenai makna kedaulatan di sisi 

Alam Melayu dengan makna yang lebih difahami dan mampu menjadi sandaran kepada wacana Alam 

Melayu hari ini dan pada masa akan datang. 

 

Dari segi epistemologi, dawlatun membawa maksud pemerintahan dan kerajaan. Di sini dapat dilihat 

bahawa kerajaan menjadi satu intipati kepada tanggungjawab seorang individu atau kelompok dalam 

melaksanakan tadbir urus pemerintahan dan pentadbiran terhadap masyarakat dan negeri yang 

diperintah. Selain itu, perkataan dawlatun bermaksud kerajaan yang beredar dan bergilir tangan yang 

menunjukkan kekuasaan tidak akan kekal kepada satu individu atau kelompok selama-lamanya. 

 

Konsep kedaulatan dalam tradisi Melayu mempunyai dua bentuk, iaitu: 

 

• Kedaulatan Mutlak (absolute sovereignty). 

• Kedaulatan Pengamanahan (sovereign trust). 

 

Perkataan ‘kedaulatan’ itu sendiri pada dasarnya diserap dari bahasa Arab, iaitu daripada kata daulah 

yang mana kata daulah itu merupakan perubahan bentuk kata (sharaf) daripada kata dala, yadulu, 

daulah yang artinya ‘bergilir’ atau ‘berputar’ (Salam, 2022). Daulah bermaksud peredaran, atau 

pergiliran, yang bermaksud bahawa kekuasaan itu sifatnya tidak abadi pada diri seseorang atau pada 

tangan suatu kaum, dan tidak selamanya dipegang oleh golongan tertentu saja. Tidak ada satupun 

kekuasaan manusia yang bertahan selama-lamanya, pada saatnya kekuasaan itu akan beralih dari 

satu orang kepada yang lain, bahkan dari satu dinasti ke dinasti yang lain. 

 

Beberapa sarjana terkenal dalam sejarah Melayu juga cuba membawakan makna kepada konsep 

kedaulatan di Alam Melayu, antaranya seperti Tun Sri Lanang, Buyong Adil, Zainal Kling dan Shahril 

Talib seperti yang ditunjukkan dalam Jadual 1. Boleh dikatakan penumpuan makna daulat adalah pada 

institusi raja atau sultan yang melibatkan hubungannya dengan rakyat. Sarjana Barat seperti William 

R. Roff pula cuba melihat fenomena ini mengikut sudut pandang Eropah yang akhirnya pergi kepada 

sistem feudal seperti di Eropah. Walaupun begitu, terdapat makna daulat yang disandarkan kepada 

pengaruh Islam seperti yang dibawa oleh Syed Muhammad Naquib Al-Attas yang menafsirkan ia 

sebagai amanah Allah kepada pemerintah bagi menegakkan keadilan dan menjaga maslahah. 

 

Jadual 1: Pelbagai takrif kedaulatan menurut para sarjana 

 

Penulis/Sumber Takrif Kedaulatan Tahun 

Buyong Adil Kuasa mutlak raja sebagai wakil Tuhan di bumi. Rakyat wajib taat 

tanpa syarat. 

1981 

Tun Sri Lanang 

(Sulalatus Salatin) 

Kedaulatan bersifat suci dan mistik. Raja tidak boleh dicabar. 1612 

Zainal Kling Legitimasi politik dan spiritual berasaskan kontrak sosial antara raja 

dengan rakyat. 

1997 

Shaharil Talib Bergantung pada pengiktirafan rakyat dan keupayaan raja 

menjamin keadilan dan perlindungan. 

1984 

William R. Roff Sistem feudal berhierarki yang disokong oleh adat dan Islam. 1967 

http://www.iris.institute


International Journal of Interdisciplinary & Strategic Studies | 670 
 

 

Syed Muhammad 

Naquib al-Attas 

Kedaulatan bukan semata-mata kekuasaan politik tetapi amanah 

daripada tuhan yang mesti dilaksana dengan adil demi 

kemaslahatan umat. 

1978 

(Sumber: Buyong Adil, 1981; A. Samad Ahmad, 1979; Zainal Kling, 1997; Shaharil Talib, 1984; Roff, 

1967; Al-Attas, 1978). 

 

Berdasarkan takrifan-takrifan sarjana awal mengenai kedaulatan kerajaan-kerajaan Melayu, dapatlah 

dirumuskan beberapa unsur yang muncul dalam kefahaman daulat menurut sejarah Melayu, iaitu: 

 

1. Kedaulatan di sisi Alam Melayu bukan sahaja berlaku dalam bentuk hubungan raja dengan 

rakyat semata-mata, 

2. Peradaban Melayu juga memiliki sisi-sisi makna kedaulatan yang lebih meluas dalam lapangan 

kehidupan mereka, dan 

3. Islam telah melengkapkan makna kedaulatan yang lebih besar kepada peradaban Melayu. 

 
 
8.0 Ciri-ciri Kedaulatan (Syiar, Simbol) 

Ciri-ciri kedaulatan membicarakan bentuk dan sifat kedaulatan. Struktur negara Melayu dalam sejarah 

memperlihatkan aplikasi konsep kedaulatan dalam pemerintahan, perundangan, adat, dan upacara 

kenegaraan yang berteraskan Islam dan budaya tempatan. 

 

Bentuk kedaulatan mempunyai dua wajah. Pertama, kedaulatan bersifat mutlak (absolute sovereignty), 

Kedua, kedaulatan bersifat pengamanahan (sovereign trust). Pemegang amanah menerima kuasa-

kuasa yang didelegasikan kepadanya daripada sumber, sama ada dalam bentuk mandat tuhan atau 

konsensus rakyat. Ciri-ciri kedaulatan juga mempunyai sifat tertentu, sama ada diwarnai oleh undang-

undang semula jadi, agama, ideologi, fahaman, doktrin atau atas kehendak rakyat itu sendiri. 

 

Ciri pertama kedaulatan adalah sempadan negara atau wilayah tertentu. Negara didefinisikan sebagai 

wilayah berdaulat yang dihuni masyarakat tertentu dan bebas daripada kawalan kuasa luar (Zainal 

Kling, 2009). Walaupun begitu, terdapat perbezaan dari sudut dinamika dan fleksibiliti sempadan di 

Alam Melayu, tidak seperti konsep sempadan yang bersifat tetap yang difahami di Barat dan dunia 

Eropah. Ini dapat dilihat dari konsep ‘merantau’ yang meluas di Alam Melayu. 

 

Kedaulatan juga dizahirkan melalui simbol-simbol kebesaran yang khusus. Antaranya ialah mahkota, 

keris, pedang, lembing, payung, cop mohor, nobat dan lain-lain mengikut tradisi sesebuah kesultanan 

itu. Pertabalan seorang raja itu untuk menjadi pemerintah kerajaan tidak akan berlaku sekiranya tiada 

alat-alat kebesaran diraja untuk melengkapkan upacara pertabalan itu (Hussin, 2017). 

 

Adat-istiadat juga menjadi penguat kepada kedaulatan sesebuah kerajaan Melayu. Misalnya, dinasti 

Temenggung di Johor menjadikan nilai-nilai tradisi dan adat-istiadat sebagai senjata bagi 

mengukuhkan legitimasi mereka di Johor. Ini berlaku dalam istiadat pertabalan sultan yang perlu diiringi 

paluan nobat, tiupan nafiri dan pukulan gendang (Rahman & Musa, 2020). 

 
 

9.0 Rumusan 

Kedaulatan di sisi Alam Melayu memiliki makna yang luas dan berbeza dengan apa yang difahami 

sebelum ini, iaitu tertumpu sekadar hubungan raja-rakyat semata-mata. Dapatan mengenai kedaulatan 

di Alam Melayu ini boleh memberi ruang untuk ilmuwan dan negarawan berfikir semula kefahaman 

tentang makna kedaulatan bangsa dan negara pada hari ini. 

